ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՄԱՅԻՍԻ 23-Ի N 740-Ա ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ (ԱՅՍՈՒՀԵՏ` ՈՐՈՇՈՒՄ) ԸՆԴՈՒՆՄԱՆ 
1. Անհրաժեշտությունը
Սույն որոշման նախագծի մշակումը պայմանավորված է «ԱՍԿԵ ԳՐՈՒՊ» բաց բաժնետիրական ընկերության կողմից գերակա ոլորտում իրականացվող ներդրումային ծրագրի իրականացումն ապահովելու անհրաժեշտությամբ:
2. Ընթացիկ իրավիճակը և խնդիրները
Հայաստանի Հանրապետության կառավարության 2024 թվականի մայիսի 23-ի N 740-Ա որոշմամբ բավարարվել էր գերակա ոլորտում իրականացվող ներդրումային ծրագրի շրջանակներում ներմուծվող տեխնոլոգիական սարքավորումները, դրանց բաղկացուցիչ ու համալրող մասերը, հումքը և նյութերը ներմուծման մաքսատուրքից ազատման արտոնությունից օգտվելու համար «ԱՍԿԵ ԳՐՈՒՊ» բաց բաժնետիրական ընկերության կողմից ներկայացված հայտը: 
«ԱՍԿԵ ԳՐՈՒՊ» ԲԲ ընկերությունը հանդիսանում է ՀՀ-ում մետաղաձուլական խոշորագույն ընկերությունը և ներդրված նորագույն տեխնոլոգիաների կիրառմամբ իրականացնում է պողպատե ամրանների և պողպատե աղացագնդերի արտադրություն։ Ընկերության արտադրական հզորությունները թույլ են տալիս թողարկել տարեկան մոտ 250․000 տոննա նախապատրաստվածք և 150․000 տոննա ամրան: Ընկերությունը տարեկան արտադրում և իրացնում է ավելի քան 100․000 տոննա արտադրանք՝ մրցակցելով նմանատիպ արտադրանք ներմուծող բազմաթիվ ընկերությունների հետ։ Մետաղի ձուլման պրոցեսից մինչև վերջնական պատրաստի արտադրանքի ստացումը կատարվում է ընկերությունում։ 
Ներկայացված ներդրումային ծրագրի շրջանակներում ներմուծվող ապրանքներով նախատեսվում է ձեռք բերել, տեղադրել և շահագործել 15ՄՎՏ հզորությամբ արևային կայան, արտադրված էլեկտրական էներգիան օգտագործելով սեփական կարիքների համար։
Հաշվի առնելով, որ Ընկերության կողմից արդեն իսկ վերականգնվել է ԱՏԳ ԱԱ 7207201500 (սև մետաղից նախապատրաստվածք) ծածկագրին դասվող ապրանքների սեփական արտադրությունը, ինչպես նաև ներկայումս ՀՀ պետական քաղաքականությունը ուղղված է նմանատիպ արտադրանքը տեղական շուկայում իրացմանը և դրա վերամշակման խորացմանը, որի արդյունքում տեղական շուկայում առկա են նմանատիպ ապրանքի արտադրողներ, ուստի Ընկերության համար այդ ապրանքի ներմուծման անհրաժեշտությունը բացակայում է և այդ իսկ պատճառով վերջինիս կողմից առաջարկվել է ուժը կորցրած ճանաչել որոշման հավելվածի «ՀՈՒՄՔ ԵՎ (ԿԱՄ) ՆՅՈՒԹԵՐ» բաժնի 7-րդ տողը։ 
Միաժամանակ, հաշվի առնելով Ընկերությունում իրականացվող ներդրումների շարունակականության ապահովման անհրաժեշտությունը է առաջացել նաև ավելացնել մի քանի ապրանքատեսակների քանակը և արժեքը, փոփոխել մեկ ապրաքատեսակի անվանումը։
Ինչպես նաև Ընկերության բնականոն գործունեությունն ապահովելու նպատակով անհրաժեշտություն է առաջացել ներմուծել արտադրության համար օգտագործվող հումք և նյութ հանդիսացող ֆեռոհամաձուլվածք (ֆեռոսիլիկոմանգան), հրակայուն բետոնից չթրծած արտադրանք և հեղուկ արգոն։ Ֆերոսիլիկոմանգանը նախկինում ընկերությունը ներմուծել է ԵԱՏՄ անդամ հանդիսացող երկրից՝ ՌԴ-ից, սակայն արդեն տևական ժամանակ է ՌԴ գործընկերները հրաժարվում են իրականացնել մատակարարումները։
Իրականացվող լրացումների և փոփոխությունների արդյունքում ապրանքների ընդհանուր արժեքը կկազմի 7․69 մլրդ դրամ։ Ընդհանուր արժեքի մաքսատուրքից ազատման արտոնությունը գնահատվում է 590 մլն դրամ։
3. Տվյալ բնագավառում իրականացվող քաղաքականությունը
Արտոնության առկայությունը լուրջ խթան կհանդիսանա նոր ներդրումային ծրագրերի իրականացման և որպես հետևանք նոր աշխատատեղերի ստեղծման, ներդրումների ներգրավման, տեղական արտադրության և արտահանման խթանման համար:
4. Կարգավորման նպատակը և բնույթը
Որոշման նպատակն է ապահովել «ԱՍԿԵ ԳՐՈՒՊ» բաց բաժնետիրական  ընկերության կողմից գերակա ոլորտում իրականացվող ներդրումային ծրագրի շրջանակներում Հայաստանի Հանրապետության կառավարության 2024 թվականի մայիսի 23-ի N 740-Ա որոշմամբ սահմանված արտոնության կիրառումը ամբողջ ծավալով:
5. Նախագծի մշակման գործընթացում ներգրավված ինստիտուտները և անձինք
Սույն որոշման նախագիծը պատրաստվել է Հայաստանի Հանրապետության էկոնոմիկայի նախարարության կողմից: 
6. Ակնկալվող արդյունքը
«ԱՍԿԵ ԳՐՈՒՊ» բաց բաժնետիրական ընկերության կողմից գերակա  ոլորտում իրականացվող  ներդրումային ծրագրի շրջանակներում ներմուծվող տեխնոլոգիական սարքավորումները, դրանց բաղկացուցիչ ու համալրող մասերը, հումքը և նյութերը ներմուծման մաքսատուրքից ազատելու արտոնության տրամադրում:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
	«Հայաստանի Հանրապետության կառավարության 2024 թվականի մայիսի 23-ի N 740-Ա որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը բխում է ՀՀ կառավարության 2021-2026թթ. ծրագրի «2․1 մշակող արդյունաբերություն» կետից։ Արտոնության առկայությունը լուրջ խթան կհանդիսանա նոր ներդրումային ծրագրերի իրականացման և որպես հետևանք նոր աշխատատեղերի ստեղծման, ներդրումների ներգրավման, տեղական արտադրության և արտահանման խթանման համար, ինչպես նաև կնպաստի մշակող արդյունաբերության տեխնիկական հագեցվածության բարձրացմանը:
8. Այլ տեղեկություններ (եթե այդպիսիք առկա են)
        «Հայաստանի Հանրապետության կառավարության 2024 թվականի մայիսի 23-ի N 740-Ա որոշման մեջ լրացումներ և փոփոխություն կատարելու մասին» Հայաստանի Հանրապետության կառավարության որոշման նախագիծն ընդունելու կապակցությամբ պետական բյուջեում (կամ տեղական ինքնակառավարման մարմնի բյուջեում) ծախսերի կամ եկամուտների ավելացում կամ նվազեցում չի նախատեսվում:
